
Тезислар

              Безнең Кушнаренко яклары талантларга бик бай. Районыбызның абруен мул уңышлы иген басулары, киң күңелле илгәзәк халкы белән бергә рухи байлык өләшүчеләр, шушы җирдә туып үскән, бүгенге көндә зур галимнәр, күренекле язучылар, артистлар булып җитешкән  талантларыбыз да күтәрә. Шул талантлар арасында  шагыйрә Нәҗибә Әминева да бар.

Минем эзләнү эшемнең темасы :

Якташыбыз Нәҗибә Әминева иҗатында туган җир, ана һәм бала образлары. 

Эшемнең максаты:

Шагыйрә Нәҗибә Әминеваның иҗатын өйрәнү, аның туган як, ана һәм бала турындагы шигырьләренең эчтәлеген ачу.

 Кеше җанына һәрвакыт гүзәллек, матурлык кирәк. Менә шушы кабатланмас гүзәллек өчен ул җиде диңгез кичеп, җитмеш таулар үтеп, гомер йомгагының җепләрен, Каф тауларының хәтәр кыяларына бәйләп югарыга күтәрелергә әзер. Кешене үзе тапкан матурлык кына сокландыра, үзе ачкан серләр генә гаҗәпләндерә. Ә шагыйрә һәркөнне берәр яңалык, матурлык ачучы ул. Әйе, ул һичшиксез барыннан да бигрәк,үз халкының иманы, йөз аклыгы. Шулай булганда гына ул аның күрке, мактанычы була ала. Бу сыйфатлар талантлы шагыйрәбез, 1996 елдан Башкортстан Язучылар берлеге әгъзасы, безнең якташыбыз Нәҗибә Әминевага хас. 
        Шагыйрәне үз халкы тудыра. Ул аны үстерә, аңа канатлар бирә, очышын борчылып һәм куанып күзәтә. Зур әдипләре булган халык үз чиратында канатлы һәм мәңгелек.

Без һәммәбез җирдә берәү генә

Беркемнең юк җирдә алмашы.

Кабатланмас үз язмышы белән

Туа җирдә адәм баласы.

Һәм мин тикшерү-әзләнү эше итеп якташым Нәҗибә Әминева иҗатын алдым. Аның әсәрләрендәге туган  җир, ана һәм бала образларына берникадәр күзәтү ясадым.
Гаҗәеп матур табигатьле, тәмле сулы Мәнәзе күле, уңган-булдыклы кешеләре белән дан тоткан Әхмәт авылында 1945 елның 9 нчы декабрендә Зәкәрия абый һәм Нәфисә апаның 5 нче баласы булып Нәҗибә апа дөньяга аваз салган. Туган җир туфрагының кара икмәген ашап, Мәнәзе күленең татлы тәмен тоеп, шифалы һавасын сулап үскән. Елга буйларында бәбкә саклап, утау утап, болыннарда печән җыеп, сугыштан соңгы авыл тормышының мәшәкатьле авыр хезмәтенә җигелеп, ишле гаиләнең уңган кызы булып буй җиткән. 
  Аң-белемгә омтылучы, кызыксынучан үсмер кыз авыл мәктәбендә укыган вакытында ук шигырьләр белән мавыга башлый. Мәктәпне тәмамлагач, туган теленә, шигърияткә мәхәббәте аны Башкорт дәүләт университетына алып килә. Университетта укыган вакытта ике әдәби-иҗат  түгәрәкләренә йөри. Әдәби мәйданга чыгаручы рухи көчне шушы иҗат учагыннан ала шагыйрә. Аның талантын формалаштыруда, үстерүдә әдәби мохит, остазлар йогынтысының әһәмияте дә зур булгандыр.
  Шушы зур уку йортын тәмамлап, Нәҗибә апа 40 елга якын туган ягында балаларга татар теле һәм әдәбиятын укыта. Тормыш иптәше Рәфит абый белән 3 бала тәрбияләп үстерәләр. Динә апа белән Ләйсән апа һәм Азат абый югары белемле белгечләр. Бүгенге көндә кызлары гаиләле булып, матур ул-кызлар тәрбиялиләр. Ләйсән апа Республикабызның абруйлы газеталарның берсе булган “Кызыл таң” газетасында, Динә апа Кушнаренко авылы мәктәбендә туган тел укытучысы, ә Азат абый күрше авылда укытучы булып эшлиләр. Кызганычка каршы, берничә ел элек каты чир Нәҗибә апаның тормыш юлдашын Рәфит абыйны мәңгелеккә безнең арадан алып китте.
  Шушы гомер эчендә, Нәҗибә апаның, эзләнү-уйлануларын, тормыш фәлсәфәсен, дөньяны һәм кеше рухын аңлавын үзенчә шигьри телгә күчергән “Иртә”, “Бәсле тәлгәшләр”, “Йөрәккә уйлар уела”, “Җаным илһамлы чакта”, “Сөенеч бар”, “Гомер дигән мизгелдә”, “Икесен дә яратам” дип исемләнгән җыентыклары дөнья күрде. Шагыйрәнең бу җыентыкларында чынбарлык һәм кеше турында җитди уйлану, фәлсәфи нәтиҗә чыгару рухында язылган шигырьләре тупланган. Аның фәлсәфи фикерләве дә, шигьри алымы да тик үзенә генә хас. Шагыйрә үзен туган иленең, туган җиренең аерылгысыз бер кисәге итеп сизә. Шул шигьри хисеннән ул илһам, дәрт, яшәү рухы ала.
Кайда рәхәт?

-Туган җирдә!

Һәм кояш көлеп торганда,

Кайда рәхәт?

-Туган җирдә, -Кайгың барда

Кайсы җирләр тартыр сине?

-Туган җирләр.

-Шатлыкларың кайда үсәр,

Артыр синең?

-Туган җирдә!

-Ямьсез көндә , җил буранда
...Туган җирдә җиңеләймәс

Кайгы да юк...

Туган җирдә көннең ямьcез

Чагы да юк...

  Туган ил образы шагыйрәнең үз шәхесеннән аерылгысыз. Ул үзен еш кына шул олы бизмән янына куеп карый, кылган гамәли эшләре өчен аның алдында хисап тота.

  Туган ягында матурлык таба белмәгән, авылым еракта, кайтырга вакытым да, уем да җитми дип, буш уфтанучылар белән бәхәскә керә. Туган җиргә, авылыбызга багышланган берничә шигыренә  авылыбызның композиторы Фирдәүсә апаЗальбашарова көй дә язды.

  Шагыйрә төрле темаларга багышланган шигырьләрендә кешенең хис-кичерешләр дөньясына тирәнрәк үтеп керергә омтыла. Кеше һәм табигать, яшьлек һәм кылган эшләр, мәхәббәт, дуслык һәм намус кебек, сәнгатьнең мәңгелек проблемалары турында уйланулар аша ул фән һәм техника чоры кешесенең әхлакый дөньясы, хыяллары, өметләре турында уйлана.
   Шигырь ихлас күңелле кеше йөрәгендә генә туарга  хаклы. Нәҗибә Әминева халык йөрәгендә  урын алырлык гади һәм саф шигырь язу рухы белән яши.
Хәлләремне аңлап, уртаклашып,

Күңелемдә шигырь яшьнидер...

Күңелендә шигырь яралмаган

Бәхетләрдә ничек яшидер?!

Һәм кайгылар

Минем генә түгел,

Башканың да эчен өзәдер…

Йөрәгендә шигырь яралмаган

Кайгыларда ничек түзәдер?!

Тик яралу - әле язылу түгел –

Язылмаган чагың күп, шигырь...

Язылмаган чагың күп булса да,

Яралмаган чагың юк, шөкер!

  Кешеләр турында, аларның рухи байлыгы, әхлакый җаваплылыгы турында уйлануларның күплеге Нәҗибә Әминева шигырьләрен тирән философик фикерле, укучылар күңеленә нык тәэсир ясардай иткән. Шагыйрә бер генә шигырен дә тыныч күңел белән, битараф кына язмый: бер әсәреннән шатлык-куаныч, икенчесеннән борчылу, өченчесеннән өзгәләнеп уйлану, дүртенчесеннән сагыш-моң, бишенчесеннән әрнү аңкый...
  Әйтергә кирәк, Нәҗибә апаның шигырьләре күбрәк фәлсәфи характерда булып , тормыш, кешеләр һәм аларның җирдәге вазифасы, ил, халык алдындагы җаваплылыгы белән сугарылсалар да, Туган як белән бәйле конкрет җирлектән аерылмыйлар. Ул авылыбызны, туган җиребезне яратып җырлый, аның кешеләрен ихтирам белән сүрәтли.
Әхмәт дигән шул авылның , дисең,

Ни нәрсәсе сине тарта соң?
Кайтасың да, дисең кайтасың...

Әхмәтемдәй җаныма якын урын

Җир шарында тагы кайда соң?

Яз зәңгәре анда башка төрле.

Башка төсле көзге сары да.

...Ватан иркен,

Шул ук тормыш ,дисең,

Кайда, дисең, караш ташлама

Тик бит минем

Шушы олы илем

Әхмәт авылыннан башлана.

    Нәҗибә апа әниләр турында күп яза. Әниләрнең үз балаларына булган хис-тойгыларын, уй-кичерешләрен йөрәк аша үткәреп аналарның бөеклеген данлап шигырь юлларына сала. Һәрбер ана үзенең баласын игелекле, изгелекле итеп үстерәсе килә. Үсеп буй җитеп, кайда гына йөрсә дә, нинди генә эшләрдә эшләмәсен, баласын киң күңелле, тәрбияле, игътибарлы кеше итеп күрәсе килә. Бала өчен һәрчак борчыла. Ана һәм бала турындагы кайсы гына шигырен укысаң да бала бәхете өчен ана үзенең назын, мәхәббәтен, җанын бирергә риза.
Ясамасын балам Җирдә

Ялгышын дип борчылам,

Ясый алсачы дөньяда

Язмышын дип борчылам.

Ялгышында язмышы да

Язылыр дип борчылам.

Бу-

Балам баскан Җир үзе

Галәмдә һаман берүзе-

Ялгызы дип борчылам...

  Иҗатында лирик шигырьләр өстенлек итсә дә, Нәҗибә апа балаларны да онытмый, әледән-әле кешелекле, моңлы, кызыклы ситуацияле юмористик шигырьләрен аларга бүләк итеп тора. Күптән түгел генә аның “Яратам икесен дә” дигән җыентыгы дөнья күрде. Әлеге китапка Нәҗибә апаның төрле яшьтәге балалар, үсмерләр өчен шигырьләре, әкиятләре , мәктәп сценарийлары тупланган. Аның иҗат җимешләре матур һәм гади итеп, нәниләр өчен аңлаешлы тел белән язылган. Бу җыентыгында Нәҗибә апаның яраткан алымнарыннан берсе - әйтәсе фикерен баланың дөнья, яшәеш серләрен әле аңлап бетермәвенә, кечкенә нәрсә хакында да үзенчә, көтелмәгән хикмәтле нәтиҗә чыгаруына нигезләнүе. Мондый “кызык” сүз әйтүче бала укучыга бик сөйкемле булып тоела.
“Картаям” дип нәнәем

Безне и моңсу итә.

Шулай сөйләнсә, чын да

Нәнәй картаеп китә.

Кайчак нәнәй, мин, сеңлем

Качышлы да уйныйбыз.

Бер-беребезне табып,

Көлешеп һич туймыйбыз.

Әбәкле дә уйныйбыз

Өйнең зур бүлмәсендә.

Килә безгә кушылып

Нәнәйнең көләсе дә.

Тапса, тота ул безне,

Сөенеп көлеп җибәрә.

Сөенгәндә нәнәем

Була яшь тә, чибәр дә.

Белдем, безгә моннан соң

Нинди булырга кирәк:

Качсак, нәнәебезгә

Тиз табылырга кирәк.

Әбәкле уйнаганда

Тиз тотылырга кирәк-

Сөендереп картлыгын

Оныттырырга кирәк!

 Гомумән, Нәҗибә апа шигырьләре – тормышның үзе, күпләребезнең күңелендә яткан гап-гади уй-фикерләрнең гүзәл һәм оста чагылышы. Һәм аның иҗаты белән танышкач, мин шундый нәтиҗәгә килдем. Нәҗибә апаның  шигырьләрен укыган саен аңа күбрәк ышанасың, аның белән тагы да сөйләшәсе, серләшәсе килә ; безнең  янәшәдә шундый талантлы шагыйрә яшәвенә зур горурлык хисе кичерәм һәм  җитәкчем  Фәнисә Мансур кызы сүзләре аша олы рәхмәтемне , хөрмәтемне  җиткерәм:
Сүзләрдән челтәр үрәсең,

Сүз кадерен беләсең.

Уйланасың бу дөньяның

Төрле төсен күрәсең.

Гашыйк булып бар галәмгә

Хисләргә күмеләсең.

Шул хисләрдән илһамланып,

Моң булып түгеләсең.

Нәҗибә апа, язганнарың

Күп күңелгә аваздаш.

Туган якны данга күмдең,

Рәхмәтлебез, авылдаш!
Дәртләнеп һәм ялкынланып,

Иҗат утында дөрләп,

Озак яшә, шагыйрәбез,

Әхмәтебезне нурлап!

         Нәҗибә апа Әминева лирикасы туган якка тамырланып үсә һәм көч ала. Шигърият мәйданына алып чыккан тәүге әсәрләре дә туган җир хакында. Иҗатының үзәгендә дә туган җир, ана , бала образлары балкый. Аның шигырьләрен укыганда гел бер сүз тора: “Туган як җырчысы”. Ул, чынлап та, туган як җырчысы, үз авылының – үз кызы, горурлыгы.

